Statistikanın metodu və mərhələləri
    Statistikanın metodoloji əsasını elmi sürətdə dərketmə və sosial fəlsəfə nəzəriyyəsi təşkil edir. Yəni sosial-iqtisadi hadisələr statistikada qarşılıqlı əlaqə və asılılıqda, daim də-yişmə və təkmilləşməkdə tədqiq olunur ki, bu da sosial fəl-səfənin müddəalarından irəli gəlir. 
     Statistika məlumatının müxtəlif tədqiqat metodları (üsulları) vasitəsilə əldə edilir. O, digər elmlər kimi öz tədqiqatını dialektik metodun, yəni təbiət və cəmiyyəti elmi sürətdə dərketmə metodunun müddəalları  üzərində qurur. Bu metodun əsas müddəaları ondan ibarətdir ki, öyrənilən hadisələri bir-birindən ayırliqda, lokal şəkildə deyil,  qarşılıqlı əlaqə və asılılıqda gözdən keçirilməsi, hər bir hadisənin inkişafda öyrənilməsi nəzərdə saxlanma-lıdır.Dialektik metoda əsaslanaraq,elimlər öyrəndiyi pred-metdən asılı olaraq, öz xüsusi tədqiqat üsullarını tətbiq edirlər. Statistika özünün spesifik metodlarından: statisti-ka müşahidəsindən, statistik məlumatın qruplaşdırılması və yekunlaşdırılmasından, ümumiləşdirici göstəricilərin hesablanması (nisbi və orta kəmiyyətlər, zəncirvari yerdə-yişmə, indekslər, müxtəlif riyazi metodlar və s.) metodla-rından istifadə edir.  
     Statistika sosial-iqtisadi hadisələri tədqiq edərkən üç ardıcıl mərhələdən  istifadə edir:
1. Tədqiqat obyekti haqda məlumatın toplanması (müşahidə);
2. Toplanmış məlumatların qruplaşdırılması və ye-kunlaşdırılması;
3. Alınmış nəticələrin təhlili (işləmə və təhlil).
    Bu mərhələlərin hər biri məzmun və həyata keçirilmə vaxtına fərqlidir və onların hər birində müxtəlif statistika  metodları tədbiq edilir.
    Birinci mərhələdə statistika tədqiqatı üçün məlumatlar toplanır. Məlumatın alınması metoduna statistika müşahi-dəsi deyilir. Kütləvi müşahidə nəticəsində toplanmış tam statistika materialları elə işlənməlidir ki, onlar müvafiq fəaliyyət sahələrinin tələblərini tam təmin edə bilən mə-lumat əldə etməyə imkan versin. Statistika materialları-nın belə işlənməsi statistika tədqiqatının sonrakı mərhələ-sində həyata keçirilir.
     Statistika müşahidəsi nəticəsində toplanılmış xam sta-tistika materiallarını dərk ediləcək şəklə salmaq üçün onu müəyyən əlamətlər üzrə bircinslı qruplara ayırmaq, yekun-laşdırmaq lazımdır. Deməli, statistika tədqiqatının ikinci mərhələsində statistikanın mühüm metodu müşahidə nəti-cəsində toplanılmış materialların qruplaşdırılmasıdır.Qrup-laşdırma müşahidə nəticəsində toplanılmış xam statistika materiallarının elmi işlənilməsinin və təhlilinin əsasını təşkil edir. Keyfiyyətcə bircinsli olan qrupları düzğün ayır-maq üçün həmin hadisəyə xas olan mühüm əlamətlər seçil-məlidir. 
      Əlamətlərin sayından və növlərindən asılı olaraq qrup-laşdırma sadə və quraşıq (kombinasion) qruplaşdırmaya ayrılır. Qruplaşdırma kəmiyyət və keyfıyyət əlamətləri üz-rə aparıla bilər. Qruplaşdırmanın vəzifələrindən asılı olaraq sosial-iqtisadi hadisələr tipik, quruluş və analitik qruplaş-dırma növlərinə görə qruplaşdırılır. 
                                     Cari və illik hesabatlar
     Müasir şəraitdə statistika müşahidəsinin aşağıdakı üç əsas təşkilati formalarından istifadə edilir:
   1) hesabat; 
   2) xüsusi təşkil edilmiş statistika müşahidəsi; 
   3) registr.
    Statistika müşahidəsinin mühüm təşkili forması hesabatdır. O,rəsmi sənəd olub, müəsissisə, idarə, təşkilatlar və s. Işləri haqqında statistika məlumatlarını əhatə edir, təşkil edilmiş formada məcburi şəkildə statistika orqanlarına təqdim edilməlidir. Müşahidənin əsas forması kimi hesabat ilk uçot məlumatına əsaslanır. Fəaliyyətdə olan statistika hesabatları tipik və ixtisaslaşdırılmış hesabatlara ayrılır. Tipik hesabatda göstəricilərin tərkibi fəaliyyət sahələrinin bütün müəsissələri üçün eynidir. İxtisaslaşdırılmış hesabatlarda göstəricilərin tərkibi iqtisadiyyatın ayrı-ayrı sahələrinin xüsusiyyətindən asılı olaraq dəyişir. Hesabatlar verilmə müddətindən asılı olaraq cari və illik hesabatlara ayrılır. Cari hesabatlara günlük, həftəlik, ongünlük, aylıq, rüblük  və yarımillik hesabatlar daxildir. Ən dolğun və geniş məlumat illik hesabatda verilir. Müəssisə, idarə və təşkilatlar öz fəaliyyətləri haqqında çox ətraflı məlumatı illik hesabatda verirlər. İllik hesabatda verilən məlumat ölkənin sosial iqtisadi məsələlərini proqnozlaədırmaq, onların təhlil əsasında istifadə edilməmiş ehtiyatları aşkar etmək üçün mühüm məlumat mənbəyidir. Məlumatın verilmə üsuluna görə hesabatlar elektron, teleqraf, teletayp və poçt ilə göndərilən hesabatlara ayrılır. Ölkənin iqtisadiyyatında çox mühüm rola malik olan hadisələr haqqında məlumat teleqraf və teletayp vasitəsilə verilir. İllik hesabatlar əsasən poçt vasitəsilə təqdim olunur.













	
                                  Harmonik orta kəmiyyət

     Mövcud məlumatın xarakterindən asılı olaraq hesabi orta kəmiyyətdən başqa, orta kəmiyyətin digər növlərindən də istifadə edilə bilər. Təcrübədə istifadə edilən orta kəmiyyətdən biri də harmonik orta kəmiyyətdir. Harmonik orta kəmiyyət hesabi orta kəmiyyətin çevrilmiş formasıdır. Bəzi hallarda məlumat  variantla tezliyin hasili şəklində ümumi məcmu kimi verilir, yəni variantların tezlikləri haqqında ayrılıqda məlumat verilmir. Belə halda orta kəmiyəti he-sablamaq üçün variantla tezliyin hasilindən ibarət olan ümumi məcmunu ayrı-ayrı variantlara bölməklə hər bir variantın çəkisini müəyyən etmək olar. Bundan sonra, ümumi prinsip əsasında, yəni hesabi orta kəmiyyətin çəkili düsturu ilə orta kəmiyyəti miiəyyən etmək mümkündür. Deməli, orta kəmiyyəti müəyyən edərkən kəsrin sürəti məchul olduqda hesabi orta kəmiyyətin çəkili düsturundan, məxrəc məchul olduqda isə harmonik orta kəmiyyətin çəkili düsturundan istifadə etmək lazımdır. 
     Hesabi orta kəmiyyət və harmonik orta kəmiyyət düsturlarının göstəricilərı arasında əlaqə vardır. Belə ki, 

     Harmonik orta kəmiyyətin sadə düsturu aşağıdakı kimi yazılır: 

   Burada  n - variantların sayı,  

              ∑ ─ - variantların tərs qiymətlərinin məbləğidir.
                     X
    
     Aparılmış hesablamalardan aydın olur ki, sosial-iqtisadi hadisələrin variantları və çəkiləri haqqında məlumat verildikdə hesabi orta kəmiyyətin çəkili düsturündan, variantın çəkisi haqqında məlumat verilmədikdə, və yaxud məlumat variantla çəkinin hasili şəklində verildikdə, orta kəmiyyəti harmonik orta kəmiyyətin çəkili düsturundan istifadə etməklə hesablamaq lazımdır. Harmonik orta kəmiyyətin sadə düsturu o zaman tətbiq edilə bilər ki, məc-munun qiyməti məcmu vahidi uçün bərabər olsun.


Statistik müşahidənin proqram-
metodoloji məsələləri
   
    Statistik müşahidənin nəzəriyyəsində mühüm yer tutan müşahidənin proqram-metodoloji məsələlərinə onun məqsədi və vəzifəsi, müşahidə obyekti və müşahidə vahidinin müəyyənləşdirilməsi, onun proqramının ha-zırlanması, müşahidənin növünün və aparılma üsulunun seçilməsi, müşahidənin vaxtının və aparılması müddətinin müəyyən edilməsi, toplanılmış statistik məlumatın dəqiqliyinin yoxlanılmasının təşkili daxildir.
     Statistika müşahidəsinin məqsədi, ilk növbədə, təcrübənin və elmin tələbatını, idarəetmə orqanlarının ehtiyaclarını təmin etmək vəzifəsini həyata keçirməkdən ibarətdir. Statistik müşahidənin vəzifəsi sosial-iqtisadi hadisələrin inkişaf qanunauyğunluqlarını aşkar etmək üçun etibarlı məlumat əldə etməkdir. Hər bir statistik müşahidənin məqsəd və vəzifəsi aydın və ətraflı müəyyən edilməlidir. 
      Hər bir statistik müşahidənin obyekti ayrı-ayrı elementlərdən və müşahidə vahidlərindən ibarətdir. Müşahidə obyektinin tərkib hissəsi olan, qeyda alınacaq əlamətləri özündə əks etdirən, uçota almaq üçün əsas olan elementlər müşahidə vahidi adlanır. Müşahidə vahidini elmi əsaslarla müəyyən etmək üçün müşahidə obyekti keyfıyyətcə təhlil edilməlidir. Müşahidə vahidinin düzgün müəyyən edilməsi nəticəsində sosial-iqtisadi hadisə haqda dolğun, etibarlı məlumat əldə etmək mümkündür. Müşahidə olunacaq obyektdən asılı olaraq ayrı-ayrı müəssisələr, təsərrüfatlar, kooperativlər, məktəblər və s. müşahidə vahidi ola bilər. Müşahidə vahidi ilə hesabat vahidini ayırmaq lazımdır. Hesabat vahidi o subyektdir ki, ondan müşahidə vahidləri haqqında məlumat daxil olur (məs, əhalinin siyahıyaalınmasında ayrı-ayrı ailələr hesabat vahidi ola bilər).
      Müşahidə proqramının hazırlanmasında qeydə alınacaq əlamətlərin düzgün seçilməsinin mühüm əhəmiyyəti vardır. Sosial-iqtisadi hadisələr haqqında informasiya bütün əlamətlər əsasında deyil, hadisəni bilavasitə xarakterizə edən mühüm əlamətlər üzrə toplana bilər. Həmin mühüm əlamətlər əsasında müşahidənin proqramı tərtib edilir. Müşahidənin proqramı qeydə alınacaq əlamətlərin, yəni cavab toplanılacaq sualların siyahısından ibarətdir. Beləliklə, statistika müşahidəsinin proqramının tərtibində aşağıdakı tələblər nəzərə alınmalıdır:
1) proqramda öyrənilən sosial-iqtisadi hadisəni xarakte-rizə edən mühüm əlamətlər, hadisənin əsas xüsusiyyə-ti, tipi ifadə olunmalıdır.
2)  proqramda qoyulmuş suallar dəqiq olmalıdır və düz-gün cavab almaq üçün asan olmalıdır;
3) proqramı işləyərkən ancaq sualları tərtib etməklə kifa-yətlənmək olmaz, onların ardıcıllığını da təmin etmək lazımdır;
4) proqramda toplanılan məlumatların yoxlanılması və dəqiqliyini təmin etmək üçün nəzarət xarakterli sual-lann qoyulması məqsədəuyğundur.


Baş  və  seçmə  məcmunun
ümumi  xarakteristikası

    Öyrənilən hadisənin bütün məcmu vahidlərinin cəmi-nə baş məcmu deyilir. Baş məcmuda əlamətin ümumiləş-dirici göstəricisi olan orta kəmiyyət baş orta kəmiyyət adlanır və özü də “x”-lə işarə olunur. Baş məcmuda əlamətin dispersiyası “σ2”-la işarə olunur. Baş məcmuda müəyyən əlamətə malik olan vahidlərin hissəsi baş hissə adlanır və ʻʻpʼʼ hərfı ilə, əlamətə malik olmayan vahidlərin hissəsi isə “q” hərfi ilə işarə olunur. Əgər baş məcmuda əlamətə malik olan vahidlərin sayını “M”-lə, baş məc-mudakı bütün vahidlərin sayını “N”-lə işarə etsək, onda əlamətə malik olanların hissəsini

 əlamətə malik olmayanların hissəsini isə

                                            P ═ ─────── ;          

düsturu ilə hesablamaq olar. Buradan aydındır ki,  p+q həmişə vahidə bərabər olur. Tədqiq etmək üçün baş məcmudan seçilmiş vahidlərin məcmusu seçmə məcmu adlanır. Seçmə məcmuda əlamətin orta kəmiyyəti  seçmə orta kəmiyyət adlanır və x-lə, dispersiyası isə seçmə dispersiya adlanır və σo2-la işarə edilir. Seçmə məcmuda əlamətə malik olan vahidlərin sayı m-lə, əlamatə malik olan vahid-lərin seçmə məcmuya olan nisbəti nisbi tezlik adlanır və W-lə işarə edilir. Əgər seçmə məcmudakı vahidlərin sayını n hərfı ilə işarə etsək, o zaman əlamətə malik olan vahidlərin nisbi tezliyi aşağıdakı düsturla hesablanar:

    Qeyd etmək lazımdır ki, seçmə məcmunun göstəriciləri (seçmə orta kəmiyyət və nisbi tezlik) dəyişən kəmiyyətdir, yəni seçilənlərin tərkibindən asılı olaraq həmin göstəricilər dəyişə bilər.
 










Statistika müşahidəsinin növləri 

    Statistika müşahidəsi müxtəlif amil, fəaliyyət və istiqamətlər əsasında mürəkkəb sistemi təzahür etdirir.
    Statistika müşahidəsi faktların qeydə alınmasına görə fasiləsiz və yaxud cari, dövri və birdəfəlik müşahidə növlərinə ayrılır. Sosial-iqtisadi hadisələrin vəziyyətində baş verən dəyişikliklər başvermə anında qeydə alınarsa, belə müşahidə cari adlanır. Cari müşahidəyə misal kimi yüklərin göndərilməsi və gətirilməsinin uçota alınmasını və s. göstərmək olar. Belə müşahidə hər hansı hadisənin dinamikasını öyrənmək məqsədilə də aparılır.
    Bəlli zaman kəsiklərində, vaxtaşırı aparılan müşahidəyə dövri müşahidə deyilir. Dövrü müşahidəyə misal kimi müəssisə idarə və təşkilatların hər il statistika orqanlarına verdikləri illik hesabatları, istehsalçıların ayrı-ayrı əmtəələrinin qiymətlərinin hər ay qeydə alınmasını və s. göstərmək olar. Statistika məlumatına ehtiyac yarandıqda aparılan müşahidəyə birdəfəlik müşahidə deyilir. Birdəfəlik statistika müşahidəsinə misal muxtəlif dövrlərdə aparılan əsas fondların, cins mal-qaranın, məktəblərin və s. uçota alınmasını göstərmək olar. Statistika müşahidəsinin bu və ya digər növünün təcrübədə tətbiqi məsələsi öyrənilən sosial-iqtisadi hadisələrin xüsusiyyətlərindən, müvafiq məlumata ehtiyacdan asılı olaraq həll edilir. 
      Statistika müşahidəsi öyrənilən sosial-iqtisadi hadisələrin vahidlərinin əhatə olunmasına görə ümumi və qeyri-ümumi müşahidəyə ayrılır. Öyrənilən müşahidə obyektinin bütün vahidləri qeydə alınarsa, buna ümumi müşahidə, öyrənilən hadisənin vahidlərinin bir hissəsi qeydə alınarsa, belə müşahidəyə qeyri-ümumi müşahidə deyilir. Bazar münasibətləri şəraitində ümumi müşahidəyə nisbətən qeyri-ümumi müşahidədən daha çox istifadə edilir, çünki qeyri-ümumi müşahidədə vaxta və vəsaitə əhəmiyyətli dərəcədə qənaət etmək mümkündür. Statistika müşahidəsinin forma və növlərini aşağıdakı sxemlə əks etdirək mümkündür.

                                             Mütləq kəmiyyətlər

    Statistika göstəricilərinin ilkin ifadə formaları mütləq kəmiyyətlərdir. Mütləq kəmiyyətlər sosial-iqtisadi hadisələrin təhlilində mühüm əhəmiyyətə malikdirlər. Mütləq kəmiyyətlər sosial-iqtisadi hadisələrin həcmini konkret məkan və zamanda xarakterizə edir. 
    Mütləq kəmiyyətlər fərdi və yekun mütləq kəmiyyətlərə ayrılır. Fərdi mütləq kəmiyyətlər bilavasitə statistika müşahidələri əsasında alınır. Ayrı-ayrı kəndli təsərrüfatlarında taxılın, kartofun, pambığın va s. kənd təsərrüfatı bitkilərinin əkin sahəsi, ayrı-ayrı sənaye müəssisələrində işləyənlərin sayı, əsas istehsal fondlarının dəyəri, ümumi məhsulun həcmi, mənfəətin həcmi və s. fərdi mütləq kəmiyyətlərdir. 
     Fərdi mütləq kəmiyyətlər müşahidə obyektinin ayrı-ayrı vahidlərinin həcmini, səviyyəsini xarakterizə edir. Fərdi mütləq kəmiyyətlər hər bir elmi-tədqiqat işinin aparılmasında mühüm əhəmiyyətə malikdir.
     Fərdi mütləq kəmiyyətlər yekun mütləq kəmiyyətlərin alınmasında mühüm rol oynayır. Yekun mütləq kəmiyyətlər öyrənilən statistik məcmunun bütün vahidlərinin həcmini, yaxud onun ayrı-ayrı qruplarının həcmini xarakterizə edir. Yekun mütləq kəmiyyətlər əsasən müşahidə nəticəsində əldə edilmiş fərdi mütləq kəmiyyətlərin cəmlənməsi yolu ilə müəyyən edilir. Məsələn, əhalinin siyahıya alınması məlumatları əsasında müvafıq əlamətlər üzrə yekunlaşdırma aparıldıqda ayrı-ayrı rayonlar, regionlar, şəhərlər və ölkə üzrə əhalinin ümumi sayı, şəhər və kənd əhalisinin sayı, kişi və qadınların sayı və s. əlamətlər üzrə yekun mütləq kəmiyyətlər alına bilər.
    Yekun mütləq kəmiyyətlər xüsusi hesablamalar əsasında da müəyyən edilir.Məsələn, əhalinin perspektiv sayının müəyyən edilməsi. Hesablama əsasında mütləq kəmiyyətlərin əldə edilməsi ən çox müvafiq göstəricilərin proqnozlaş-dırılmasında istifadə edilir. Məsələn, əhalinin şəxsi təsərrüfatlarında yekun mütləq kəmiyyət olan ümumi tərəvəz yığımını müəyyən etmək üçün tərəvəzin cəmi əkin sahəsini hər hektardan götürülən məhsulun həcminə vurmaq lazımdır.












	

               Fərdi və ümumi indekslərin hesablanması üsulları

     Artıq qeyd edildiyi kimi, mürəkkəb sosial-iqtisadi hadisələrin ayrı-ayrı elementlərinin zaman və məkanda dəyişilməsini xarakterizə edən nisbi kəmiyyətə fərdi indeks deyilir. Fərdi indekslər, birqayda olaraq kiçik "i" hərfilə işarə edilir. İndekslər iki dövrə və ya iki məkana aid olan məlumatların müqayisəsi nəticəsində əldə edilir. Yəni, fərdi indeks müx-təlif dövrlərə və ya məkana aid olan iki mütləq kəmiyyətin müqayisəsi nəticəsində alınır. İndeks nisbi kəmiyyət kimi əmsal (bu zaman baza kəmiyyəti vahidə bərabər götürülür) və faiz (onda baza 100%-ə bərabər götürülür) şəklində ifadə oluna bilər. İndeks 1-dən (100%-dən) çox olduqda, öyrənilən hadisənin səviyyəsinin artdığını, 1-dən (100%-dən) az olduqda isə hadisənin səviyyəsinin azalmasını göstərir.
     Hadisənin səviyyəsi ilə müqayisə edilən dövr əsas dövr, səviyyəsi əsas dövrlə müqayisə edilən dövr isə hesabat dövrü adlanır. Plan tapşırıqlarının yerinə yetirilməsinin xarakterizə edilməsində planda nəzərdə tutulan məlumat əsas dövr, faktiki nəticə isə hesabat dövrü kimi götürülməlidir. 
     Sosial-iqtisadi hadisələrin dinamik təhlilində əvvəlki dövrlərin (ayın, rübün, ilin) məlumatı əsas dövr, sonrakı dövrun məlumatı isə cari, hesabat dövrü olacaqdır. Ha-disələrin məkanda təhlili zamanı qarşıda duran vəzifədən asılı olaraq obyektin birinci məlumatı müqayisə üçün əsas kəmiyyət kimi, digər obyektin məlumatı isə hesabat məlumatı kimi götürülə bilər. Məhsul vahidinin qiymətini “P” ilə işarə etsək, fərdi qiymət indeksinin düsturunu aşa-ğıdakı şəkildə ifadə etmək olar:   
  
                                         p1
                                      ip ═  ──  ;
                                         po

Burada, po- əsas dövrdə məhsul vahidinin qiyməti, 
             p1- hesabat dövründə məhsul vahidinin qiyməti,       
             ip - fərdi qiymət indeksidir. 
    Məhsulların ayri-ayrı növlərinin satışının və istehsalı-nın həcminin dəyişilməsini xarakterizə etmək üçün fərdi fiziki həcm indeksi hesablanır. Məhsulun fiziki həcmi “q” hərfilə işarə olunur və fərdi fıziki həcm indeksi aşağıdakı düstur şəklində yazılır:
                                         q1
                                      ip ═  ──  ;
                                         qo
Burada, iq- fərdi fıziki həcm indeksi,
             qo- əsas dövrdə satılmış və ya istehsal edilmiş 
                  məhsulun fıziki həcmini, 
             q1 -hesabat dövründə satılmış və ya istehsal edil-
                  miş məhsulun fıziki həcmini göstərir.


Statistik məlumatların qrafik təsviri
və onun əsas növləri

    Sosial-iqtisadi hadisələrin kəmiyyət tərəfləri haqda məlumatın və onların nisbətlərinin nöqtələr, xəttlər, şərti həndəsi fiqurlar, işarələr və şəkillər vasitəsilə təsvirinə statistikada qrafiklər deyilir. İqtisadi-statistik tədqiqatlarda qrafiklər xüsusi rol oynayır. Onların köməyi ilə həmin hadisələrin inkişafındakı qanunauyğunluqları asanlıqla aşkar etmək və onları əyani şəkildə təsvir etmək mümkün olur. Statistik məlumatın başa düşülə biləcək şəkildə əhaliyə çatdırılmasında da qrafiklərin rolu boyükdür. Qrafikləri qurmaqda məqsəd statistik məlumatı geniş xalq kütləsi üçün əyani, başa düşüləcək şəkildə təsvir etməkdən və həmin məlumatı ümumiləşdirməkdən, öyrənilən hadisə üçün xarakterik olan əlaqə və nisbətləri aydınlaşdırmaqdan ibarətdir. Cədvəllər kimi, qrafiklər də statistika materiallarının sistemləşdirilməsində mühüm vasitə hesab olunur. Statistika qrafiklərindən aşağıdakı məsələrin müəyyənləşdirilməsi üçün istifadə edilir:
    1) öyrənilən statistik məcmunun tərkibini, quruluşunu və quruluş dəyişikliklərini xarakterizə etmək;     
      2) vaxt etibarilə hadisənin inkişafinı xarakterizə etmək;
      3)  tapşırıqların yerinə yetirilmə dərəcəsini göstərmək;
      4)  müxtəlif obyektləri bir-birilə müqayisə etmək;
      5) sosial-iqtisadi hadisələr və onların əlamətləri arasın-dakı qarşılıqlı əlaqələri öyrənmək; 
      6) bu və ya digər hadisənin məkanca paylanmasını gös-tərmək.
Statistika qrafıklərinin əsas elementləri aşağıdakılardır:
      1) Qrafik sahəsi (müəyyən həcmə, nisbətə malik olan işarələrin yerləşdiyi sahə);
      2) Həndəsi işarələr (qrafıkdə təsvir olunan nöqtələr, xət-lər, dairələr, sektorlar, fıqurlardır);
      3) Sahə orientasiyaları (qrafık sahəsində həndəsi işarə-lərin yerləşdirilməsini müəyyən edir və qəbul edil-miş koordinat sistemlərindən asılıdır);
      4) Miqyas orientasiyaları (həndəsi fıqurların kəmiyyəti-ni əks etdirir); 
      5) Qrafıkin izahı (qrafıkin məzmununun sözlə izah edilməsi və həndəsi işarəsinin hər birinin mahiyyət və mənasının göstərilməsi).
     Həndəsi işarələrin tətbiqindən asılı olaraq qrafiklər nöqtələrlə, xətlərlə, sütunlarla, kvadratlarla, dairələrlə və s. təsvir oluna bilər. Bu zaman həndəsi işarələrin düzgün seçilməsinin mühüm əhəmiyyəti vardır.Sahə orientasiyaları ko-ordinat sistemi şəklində verilir. Statistika qrafiklərində, adətən, düzbucaqlı koordinat sistemi tətbiq edilir. Statistika məlumatının şərti ölçülərlə qrafiklərdə verilməsinə miqyas deyilir. Xətt üzərində olan hər bir nöqtəyə müəyyən rəqəm uyğun olduğu kimi, hər bir rəqəm də xətt üzərindəki müəyyən nöqtələrə uyğun olma-lıdır. Şkalalar bərabər və qeyri-bərabər ola bilər. Bir çox hallarda qrafiklər bərabər şkalalar ilə qurulur. 
                                                Bölgü sıraları

     Sosial-iqtisadi hadisələr haqqında kütləvi statistika müşahidəsi əsasında toplanmış məlumatların yekunlaşdırılması və sistemləşdirilməsi nəticəsində onların həcminin dinamikada dəyişilməsini, yaxud bu və ya digər dəyişən əlamət üzrə statistika məcmu vahidlərinin bölgüsünü xarakterizə edən sıra statistika sırası adlanır. Statistika sırası dinamika və bölgü sıralarına ayrılır.
     Sosial-iqtisadi hadisələrin zaman etibarı ilə dəyişilməsini xarakterizə edən ədədlər sırasına dinamika sırası deyilir. Statistik məcmu vahidlərinin hər hansı dəyişən əlamət üzrə qruplara ayrılmasına bölgü sırası deyilir.Bölgü sıraları böl-günün xarakteri və qanunauyğunluğu haqda aydın fıkir söyləməyə imkan verir.
    Bölgü sıraları atributiv əlamətlər və kəmiyyət əlamətləri üzrə qurula bilər. Buna uyğun olaraq keyfıyyət əlamətləri üzrə qurulan sıralar atributiv bölgü sıraları, kəmiyyət əlamətləri üzrə qurulan sıralar isə variasiya bölgu sırası adlanır.
    Bölgü sıraları bir qayda olaraq cədvəl formasında verilir. Bu sıralarda variant və tezlik olur. Bölgü sırasında dəyişən əlamət variant adlanır. Variantın neçə dəfə təkrar olunduğunu göstərən kəmiyyətə tezlik deyilir. Tezliklərin cəmi bölgü sırasının həcmi, ayrı-ayrı qruplardakı tezliklərin bütün tezliklərin cəminə olan nisbəti isə nisbi tezlik adlanır. Atributiv əlamət üzrə bölgü sırasına misal kimi ali məktəblərdə işləyən işçilərin elmi dərəcələrinə görə bölgüsünü göstərmək olar. Ümumilikdə ali təhsil müəssisələrində 30 minədək elmi işçi çalışır ki, bunlardan da 8 minə qədərinin elmi adı vardır. Elmi işçilərin dərəcələrə görə bölgüsü atri-butiv alamətdir. İşçilərin sayı sıranın tezlikləri, onların yekununa görə faizi isə nisbi tezlik adlanır.
    Statistika məlumatları kəmiyyət əlamətləri üzrə qruplaşdırıldıqda variasiya bölgü sırası alınır. Variasiya bölgü sıraları fasiləli və fasiləsiz bölgü sıralarına ayrılır. Fasiləli bölgü sıralarında əlamətin qiyməti tam rəqəmlərlə ifadə olunur və fasilə ilə dəyişir. Belə əlamətlər üzrə tərtib edilən bölgü sıraları fasiləli bölgü sıraları adlanır. Qruplaşdırma əlaməti müəyyən fasilədə istənilən qiymətə malik olarsa, belə sıraya fasiləsiz variasiya sırası deyilir. Fasiləsiz variasiya sırasına misal olaraq müəssisələrin əsas istehsal fondlarının həcminə, ÜDM-in həcminə, istehsal normasının yerinə yetirilməsinə görə bölgüsünü və s. göstərmək olar.
    Bölgü sıralarının təhlilində qrafık metoddan da geniş istifadə edılir. Diskret bölgü sıraların poliqon qrafiklə təsvir etmək məqsədəuygundur. Poliqon qrafiki bölgünün xarakterini daha əyani səkildə xarakterizə etmək imkanına ma-likdir. Fasiləsiz variasiya sıralarının xarakterini müəyyən etmək üçün histoqram qrafikindən tərtib olunmalıdır.
    Əldə olunan məlumatı histoqram qrafikində təsvir etmək üçün absis oxunda hasilat normasının yerinə yetirilmə faizini, ordinat oxunda isə fəhlələrin sayını  göstərmək lazımdır. Fasiləsiz bölgü sıraları sütunvari diaqramlar vasitəsi ilə təsvir olunmalıdır. Bərabər fasiləli bölgü sıralarında sütunların eni bərabər, sütunların hündürlü-yü isə variantların tezliklərinə tənasüb olmalıdır.  

